Helpu’r tlodion.
(Llythyr Paul at y Galatiaid_13)
Yr unig beth roedden nhw’n pwyso arnon ni i’w wneud oedd i beidio anghofio’r tlodion, ac roedd hynny’n flaenoriaeth gen i beth bynnag! (Galatiaid 2:10)
Un agwedd oll bwysig o Gristnogaeth ydy caru pobl eraill. Mae caru Cristnogion eraill a gwneud daioni iddyn nhw i fod yn rhan naturiol o fywyd y Cristion. Mae’r Paul yn cyfeirio at Gristnogion eraill fel brodyr a chwiorydd; mae Duw yn dad i bob Cristion felly dylai Cristnogion ymddwyn fel un teulu mawr, cariadus.  
Darllena 1 Ioan 3:17-18: Yn ôl yr adnodau yma sut ddylai Cristnogion ymddwyn tuag at ei gilydd? 

Be mae Paul yn ddweud yn Rhufeiniaid 15:26?

Ond ai dim ond Cristnogion eraill sydd i dderbyn help gan bobl Dduw? Darllena stori Iesu am y Samariad Caredig yn  Luc 10:25-37. 
Pwy ofynnodd gwestiwn i Iesu?


Beth oedd ei gwestiwn?


Roedd yr holwr yn gwybod beth oedd Duw wedi ei orchymyn yn y Gyfraith, i "....  garu'r Arglwydd dy Dduw â'th holl galon, ac â'th holl enaid, â'th holl nerth ac â'th holl feddwl,' a ‘rwyt i garu dy gymydog fel rwyt ti’n dy garu dy hun.’  Roedd o hefyd yn gwybod yn ddwfn yn ei galon nad oedd o’n gwneud hynny, ac mae’n ceisio cyfiawnhau ei hun. Mae’n holi pwy yn union oedd rhaid iddo ei helpu a’i garu. 
(I werthfawrogi stori Iesu yn iawn, rhaid deall fod Iddewon y cyfnod yn gwneud dim â’r Samariaid, roedden nhw’n elynion pennaf.) 

Pwy aeth ati i helpu’r dyn oedd mewn trafferthion?


Noda 5 peth wnaeth y Samariad i helpu’r dyn,

Dw i’n meddwl y byddai’r rhan fwyaf ohonon i’n teimlo ei fod wedi gwneud mwy nag oedd rhaid iddo’i wneud. Gallai’r ddwy weithred gyntaf fod yn ddigon i wneud yn siŵr na fyddai’r dyn wedi marw, ond aeth y Samariad yn bellach. Rhoddodd ei amser a’i arian i helpu’r dyn – ac felly dylai Cristnogion ymddwyn hefyd.

Er mai trwy ffydd yn unig mae cael perthynas iawn â Duw, dydy ffydd byth ar ei phen ei hun, mae ganddi gwmni: 

‘Haelioni Duw ydy’r unig beth sy’n eich achub chi wrth i chi gredu. Dych chi wedi gwneud dim i haeddu’r peth. Anrheg Duw ydy e! Dych chi'n gallu gwneud dim i’w ennill, felly does dim lle i unrhyw un frolio. Duw sydd wedi’n gwneud ni beth ydyn ni. Mae e wedi ein creu mewn perthynas â’r Meseia Iesu, i ni wneud yr holl bethau da mae wedi eu trefnu ymlaen llaw i ni eu gwneud. ‘(Effesiaid 2:8-10)

